
এজন পণ্ডিত বৰ শাস্ত্ৰত নিপুণ,

বহুকাল পঢ়ি পঢ়ি লভি বহু গুণ,

ভৰি দি এদিনাখন চহাৰ পঁজাত,

সুধিলে কি জ্ঞান তুমি লভিলাঁ ইয়াত?

ধৰ্ম্মশাস্ত্ৰ, ইতিহাস, ওঠৰ পুৰাণ,

দৰ্শন, জ্যোতিষ, অঙ্ক, ভূগোল, বিজ্ঞান,

চকুৰ টোপনি খতি আদ্খিনি ৰাতি,

চাকি চাকি তেল পুৰি পঢ়ি পুথি-পাঁজি,

আৰ্জ্জিলাঁ নে বিদ্যা-বুদ্ধি জ্ঞান-ধৰ্ম্ম আৰু,

ভৱভূতি, কালিদাস, বুজিলাঁ নে বাৰু?

দেখিলাঁনে নানা তীৰ্থ, বিচিত্ৰ নগৰ,

গিৰি, নদী, সৰোবৰ, সুনীল সাগৰ?

মানুহৰ ৰীতি-নীতি আৰু দেশাচাৰ,

দেখিলানেঁ কোৱাঁ বাৰু শুনোঁ একাষাৰ?

চহাই উত্তৰ দিলে মূৰটি দোৱাঁই,

পুথি-পাঁজি পঢ়াশালি মই দেখা নাই। 

কোনো দিন ফুৰা নাই দেশ-বিদেশত,

বিদেশীৰ ৰীতি-নীতি মোৰ অবিদিত। 

সভ্যতাৰ মুখা পিন্ধি মানুহে সঁচাই,

মানুহকে ছল কৰে দেখিছোঁ সদাই;

আমি যদি আমাকেই নোৱাৰোঁ জানিব,

নানা শাস্ত্ৰ পঢ়ি তেন্তে কি লাভ ঘটিব?

					শ্ৰেণী: 	বৈধকৃত




				

			
			
		

		
			

		 এই পৃষ্ঠাটো শেষবাৰৰ কাৰণে ২৩ নৱেম্বৰ ২০২০ তাৰিখে ১৭:১৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

